
23

A stradda, che a-ô creatô de l'Universo

A guidda, i boîn per mi l’han conosciûa,

De quanti m'eî confiôu, nisciun s’è perso;

E han un ben senz'amao, tempo, e mezûa:

Coscì salviö da-o Spirito perverso

E nêuve pegoe, che m'eî dæto in cûa,

Che uniö co-e primme pe formâ con lô

Solo uña mandra unia co-ô so pastô.

D'ogni virtù sociale meistro e spegio,

Banditô in vostro nomme da veitæ

A-ô mondo nêuvo, comme a-ô mondo vegio.

Insegniö a-i ommi, che son tutti fræ;

Che no gh’è distinzion, nè privilegio;

Ma che tutti fra lô son eguagliæ

Davanti a-ô Poæ celeste, ottimo, eterno

Con l'evangelio de l’amô fraterno.



25

Comme univo latin, greci e giudei,

Popolo eletto e popoli gentili,

Liberi e scciavi, nobili e plebei,

Cosci tribù selvagge e ommi civili.

Popoli indien e popoli europei

Fö che s'intendan, sä mæ cûa d'unîli;

Pe formâ uña famiggia, e tutto unio

Solo un popolo servo a un solo Dio.

Taxeiva I'Unigenito, e ô consesso

Di giusti a-ô Poæ celeste e a-ô Prediletto

O façeiva un applauso o-ô(sic) tempo stesso

De gioia, de maveggia e de diletto.

A questo un gran scilenzio l’è sûccesso

D'adorazion profonda e de rispetto;

Mentre i Çê se chinavan all’immenso

Ente sommo alternando Osanna e incenso.

